
SWYDDFA COMISIYNYDD YR HEDDLU A THROSEDD
TEITL: 	Adroddiad Blynyddol Ansawdd Gwasanaeth a Chydymffurfiaeth a Chyfrifoldeb Statudol 2024/2025
DYDDIAD:	Medi 2025
AMSERU:	Blynyddol

DIBEN:	Monitro

	1.
	ARGYMHELLIAD
Dylai Comisiynydd yr Heddlu a Throsedd (y Comisiynydd: 
1. Dderbyn yr ystadegau a chanfyddiadau sy'n codi o'r broses adolygu ar gyfer cwynion am yr heddlu yn ystod 2024/25. 
2. Monitro nifer a chanlyniad cwynion yn erbyn y Prif Gwnstabl yn 2024/25. 
3. Canolbwyntio ar gydymffurfiaeth gyda chyfrifoldebau statudol mewn perthynas â chwynion yn erbyn yr heddlu yn ôl gofynion y Gorchymyn Gwybodaeth Benodedig. 


	2.
	CYFLWYNIAD A CHEFNDIR
Mae gan y Comisiynydd Heddlu a Throsedd dair prif ddyletswydd mewn perthynas â chwynion yr heddlu, fel yr amlinellir isod:

· Awdurdod Priodol i ystyried cwynion am y Prif Gwnstabl.
· Dyletswydd i ddwyn y Prif Gwnstabl i gyfrif am ddarparu proses cwynion effeithiol ac effeithlon.
· Corff Adolygu Perthnasol o rai o gŵynion am yr heddlu.

Bydd yr adroddiad hwn yn darparu gwybodaeth sy'n ymwneud â'r adnoddau a'r prosesau a roddwyd ar waith i gyflawni'r dyletswyddau hyn a bydd yn rhoi sicrwydd bod Comisiynydd yr Heddlu a Throsedd (y Comisiynydd) yn cyflawni ei dyletswyddau mewn perthynas â chwynion am yr heddlu.

O dan Reoliadau'r Heddlu (Cwynion a Chamymddwyn) 2020, mae gan y Comisiynydd gyfrifoldeb dros adolygiadau o gŵynion a gofnodwyd yn ffurfiol gan Heddlu Gwent, oni bai bod yr achwynydd yn bodloni'r gofynion i'r adolygiad gael ei gynnal gan Swyddfa Annibynnol Ymddygiad yr Heddlu (IOPC).  

Ers y newid i'r system cwynion a'r cyfrifoldeb dilynol a roddodd y newid hwnnw ar gomisiynwyr yr heddlu a throsedd, cytunodd comisiynwyr heddlu a throsedd Gwent, Dyfed Powys a Gogledd Cymru i lunio cytundeb i gynorthwyo'r broses. Dyfarnwyd y contract hwn i Sancus Solutions Ltd ac mae’n parhau gyda nhw yn dilyn proses ail dendro agored a thryloyw. Mae'r gefnogaeth a'r annibyniaeth a ddarperir gan sefydliad allanol wedi bod yn amhrisiadwy ac mae'n rhoi sicrwydd pellach o annibyniaeth y broses adolygu. 

Ni chafodd y newid mewn Rheoliadau effaith ar gyfrifoldeb comisiynwyr dros ymdrin â chwynion am y Prif Gwnstabl na'u dyletswydd i ddwyn y Prif Gwnstabl i gyfrif fel y nodir yn Neddf Diwygio'r Heddlu 2002, Deddf Diwygio'r Heddlu a Chyfrifoldeb Cymdeithasol 2011 a Deddf yr Heddlu a Throsedd 2017.  



	3.
	MATERION I'W HYSTYRIED
Awdurdod Priodol i ystyried cwynion yn erbyn y Prif Gwnstabl:
Mae gan Gomisiynydd yr Heddlu a Throsedd Gwent gyfrifoldeb statudol dros ystyried cwynion yn erbyn Prif Gwnstabl Heddlu Gwent. Mae Comisiynydd yr Heddlu a Throsedd wedi dirprwyo'r ddyletswydd ar gyfer ymdrin â'r cwynion hyn i'r Prif Weithredwr fel Awdurdod Priodol a chaiff gefnogaeth gan y Pennaeth Sicrwydd a Chydymffurfiaeth.

Yn ystod 2024/25, derbyniwyd dwy gŵyn yn erbyn y Prif Gwnstabl. Nid oedd yr un ohonynt yn ddilys gan eu bod yn ymwneud a swyddogion o dan ei gyfarwyddyd a rheolaeth. Ymatebwyd i'r achwynwyr yn nodi'r rheswm pam nad oeddent yn gallu gwneud cwyn ac yn darparu llwybrau eraill ar eu cyfer y gellid eu defnyddio i leisio eu pryderon.

Sut mae Comisiynydd yr Heddlu a Throsedd yn dwyn y Prif Gwnstabl i gyfrif
Y Prif Gwnstabl yw'r Awdurdod Priodol ar gyfer pob cwyn a wneir am swyddogion, staff a gwasanaethau o dan ei gyfarwyddyd a'i reolaeth. Mae'r ddyletswydd hon wedi'i dirprwyo i'r Dirprwy Brif Gwnstabl ac yn cael ei chyflawni gan Adran Safonau Proffesiynol (Safonau Proffesiynol) yr Heddlu.

Cyfarfodydd Craffu
Mae dyletswydd ar Gomisiynydd yr Heddlu a Throsedd i sicrhau bod gan y Prif Gwnstabl system effeithiol ac effeithlon ar waith ar gyfer cwynion am yr heddlu.  Cyflwynwyd trosolwg o berfformiad Safonau Proffesiynol i'r Bwrdd Strategaeth a Pherfformiad, sef y fforwm a ddefnyddir gan Gomisiynydd yr Heddlu a Throsedd i ddwyn y Prif Gwnstabl i gyfrif am ddarparu gwasanaethau plismona ledled ardal Gwent. Ym mis Mehefin 2024, sefydlwyd cyfarfod Craffu Safonau Proffesiynol newydd sy'n cael ei gynnal bob tri mis. Cafodd ei sefydlu oherwydd nad oedd yn bosibl rhoi amser digonol i graffu ar y maes hwn o blismona trwy gyfrwng yr adroddiad perfformiad presennol. Caiff y cyfarfod ei gadeirio gan Brif Weithredwr Swyddfa Comisiynydd yr Heddlu a Throsedd (Swyddfa'r Comisiynydd) ac mae'n derbyn trosolwg o berfformiad Safonau Proffesiynol ac yn cael diweddariadau manylach am gŵynion, camymddwyn, gwrth-lygredigaeth a fetio. Cynhelir trafodaethau am faterion IOPC, bwletinau dysgu'r gwersi ac argymhellion penodol gan Safonau Proffesiynol hefyd. Rydym yn rhoi sylwadau ar drosolwg o gynnydd ceisiadau i adolygu cynion a chanlyniadau'r broses hapsamplu cwynion fel y bo'n berthnasol. Yn ystod 2024/25, dechreuodd Safonau Proffesiynol ddatblygu fframwaith perfformiad yn Power BI. Pan fydd wedi ei gwblhau bydd yn rhoi gwybodaeth am berfformiad ar unwaith a'r gobaith yw y bydd yn cynorthwyo gwaith craffu gwell gan Heddlu Gwent a Swyddfa'r Comisiynydd, yn ogystal â'i gwneud yn haws i adnabod tueddiadau cyffredin o ran cwynion a chamymddwyn.

Mae'r Comisiynydd yn derbyn diweddariadau a sicrwydd am y gwaith craffu ar ôl pob cyfarfod.  Ar hyn o bryd rydym yn ystyried sut y gall Swyddfa'r Comisiynydd gyhoeddi gwaith craffu a wnaed yn y maes hwn heb ddatgelu unrhyw wybodaeth sensitif. 

Hapsamplu Cwynion
Bob chwe mis, mae ffeiliau cwynion sydd wedi'u cau yn cael eu hapsamplu gyda'r nod o graffu ar gydymffurfiaeth â phroses rheoli cwynion yr heddlu. Mae nifer yr achosion o gŵynion am yr heddlu a ystyrir gan Safonau Proffesiynol Heddlu Gwent yn golygu y byddai'n anymarferol i Swyddfa’r Comisiynydd oruchwylio pob achos yn ymwneud â chwyn, gan hynny mae hapsamplu'n galluogi Comisiynydd yr Heddlu a Throsedd i gyflawni ei chyfrifoldeb o ran goruchwylio a monitro yn unol â deddfwriaeth. Gellir gweld canlyniad hapsamplu diweddar gan Swyddfa'r Comisiynydd trwy ddilyn y ddolen ganlynol: Penderfyniadau | Comisiynydd yr Heddlu a Throsedd Gwent (pcc.police.uk)

Arolygiadau Allanol ac Argymhellion
Craffir ymhellach ar  swyddogaeth cwynion yr heddlu gan IOPC. Cynhelir arolygiadau wedi'u trefnu gan Arolygiaeth Cwnstabliaeth, Gwasanaethau Tân ac Achub Ei Mawrhydi hefyd. Mae adroddiadau ystadegol o'u gwaith craffu a'u canfyddiadau ar gael ar eu gwefannau. Caiff ymatebion Comisiynydd yr Heddlu a Throsedd Gwent i asesiadau Arolygiaeth Cwnstabliaeth, Gwasanaethau Tân ac Achub Ei Mawrhydi eu cyhoeddi ar ein gwefan Ymatebion i Arolygiadau Arolygiaeth Cwnstabliaeth, Gwasanaethau Tân ac Achub Ei Mawrhydi | Comisiynydd yr Heddlu a Throsedd Gwent (pcc.police.uk).  

Sicrwydd Ansawdd
Mae gan Swyddfa'r Comisiynydd brosesau ar waith i ymdrin â chyfathrebu, anfodlonrwydd a chwynion a dderbynnir sydd o natur weithredol neu mewn perthynas â swyddogion o reng is na’r Prif Gwnstabl - cyfrifoldeb y Prif Gwnstabl yw'r cyfathrebu hwn sydd y tu allan i gylch gwaith y Comisiynydd. Mae Swyddfa’r Comisiynydd yn ystyried yr holl gyfathrebiadau a dderbyniwyd ac yn rhoi cyngor perthnasol i'r unigolyn, gan gynnwys y broses ar gyfer gwneud cwyn i'r heddlu, manylion yr adran neu'r broses sy’n berthnasol i'w cyfathrebiad a/neu unrhyw wybodaeth/dolen berthnasol i gael gwybodaeth bellach ar wefan yr heddlu. 

Mae dulliau sicrhau ansawdd ar waith i fonitro a gwella ansawdd ymatebion i gŵynion am Heddlu Gwent. Fel y nodwyd eisoes, mae Swyddfa’r Comisiynydd yn hapsamplu ffeiliau cwynion yr heddlu sy'n cynnwys ystyried unrhyw waith pellach y gallai bod angen ei wneud i roi sylw i ansawdd ymatebion i achwynwyr ac i wella'r ymatebion hynny. 

Mae dulliau sicrhau ansawdd wedi eu corffori ym mhrosesau cwynion Heddlu Gwent hefyd. Cynhaliwyd arolwg o'r gwaith o ymdrin â chwynion yn ystod 2024/25 oherwydd ôl-groniad sylweddol yn nifer y cwynion a'r effaith ddilynol ar brydlondeb ymatebion gan Safonau Proffesiynol. Rhoddwyd pwyslais ar ymateb i gŵynion diweddar, ac roedd unigolyn pwrpasol yn gweithio ar yr ôl-groniad o gŵynion. Yn hytrach na bod aseswyr cwynion sy'n ymdrin â'r cwynion lefel isel a, ble y bo'n briodol, yn atgyfeirio'r rheini sydd i'w cofnodi i gael eu hystyried gan ringylliaid, mae holl staff y tîm hwn wedi'u hyfforddi i ymdrin â phob cwyn yn awr. Mae'r ôl-groniad cwynion wedi lleihau'n sylweddol ac mae cyfnodau ymateb wedi lleihau i lefel fwy derbyniol hefyd. Mae'r Pennaeth Sicrwydd a Chydymffurfiaeth yn cwrdd â'r Arolygydd cwynion bob mis i drafod unrhyw bryderon parhaus ac i fonitro'r newidiadau sy'n cael eu rhoi ar waith. Mae'r wybodaeth ddiweddaraf yn cael ei chyflwyno yn y Cyfarfod Craffu Safonau Proffesiynol hefyd.

Yn ystod 2022/23, datblygodd Safonau Proffesiynol arolwg i alluogi achwynwyr i roi sylwadau ar y broses cwynion. Mae hwn yn cael ei anfon fel dolen gyda chanlyniad pob cwyn. Ychydig iawn o sylwadau a dderbyniwyd hyd yn hyn ond mae Safonau Proffesiynol yn ystyried a ellir gwella'r broses hon.  

Yn ogystal, pan gaiff pob adolygiad o gŵyn ei ystyried, mae Swyddfa'r Comisiynydd yn cadw cofnod o'r holl argymhellion/gwersi a ddysgwyd a wnaed i Safonau Proffesiynol Heddlu Gwent. Rhaid derbyn ymateb boddhaol gan Heddlu Gwent sy'n rhoi sylw i'r argymhellion/gwers a ddysgwyd dan sylw, cyn defnyddio'r manylion i ddiweddaru'r achwynydd a'r cofnodion. Wedyn caiff y cofnodion eu hystyried ar gyfer unrhyw gyfleoedd i wella ansawdd ymatebion i gŵynion yn y dyfodol.

Yn ystod 2024/25, penderfynwyd nad oedd Swyddfa'r Comisiynydd yn derbyn cyfathrebiadau ysgrifenedig a gyflwynwyd dan reoliad 13 Rheoliadau'r Heddlu (Cwynion a Chamymddwyn) 2020, lle nad oedd ymchwiliad wedi cael ei gwblhau o fewn "cyfnod perthnasol", yn unol â deddfwriaeth. Gweithiodd Safonau Proffesiynol gyda'r Pennaeth Sicrwydd a Chydymffurfiaeth i unioni hyn, a arweiniodd at 25 diweddariad. O ganlyniad, mae'r Pennaeth Sicrwydd a Chydymffurfiaeth yn monitro'r maes hwn yn awr er mwyn sicrhau cydymffurfiaeth. Derbyniwyd dau ddiweddariad gan IOPC am gŵyn yr oeddent yn ymdrin â hi mewn cysylltiad â Heddlu Gwent o dan y rheol yma.   

Proses Adolygu
Gwnaeth Deddf yr Heddlu a Phlismona 2017 newidiadau sylweddol i systemau cwynion a disgyblu’r heddlu er mwyn cyflawni system cwynion sy'n canolbwyntio fwy ar y cwsmer. Mae’n bwysig datgan mai nod y diwygiadau yw gwneud y system ddisgyblaeth yn fwy cymesur, gan annog mwy o bwyslais ar ddysgu yn sgil camgymeriadau a chynyddu annibyniaeth a thryloywder. 

Mae'r Ddeddf yn darparu dewis o dri model, y gall y Comisiynydd ddewis eu mabwysiadu. Yng Ngwent, cadarnhaodd y Comisiynydd y bydd Model 1 yn cael ei fabwysiadu yn unol â pharagraff 13a o Ddeddf Plismona a Throsedd 2017. Gellir gweld y rhesymeg dros y penderfyniad hwn ar wefan Swyddfa'r Comisiynydd Mae Comisiynydd yr Heddlu a Throsedd Gwent wedi ystyried a nodi ei ddewis o ran newidiadau i'r Adolygiad o Gŵynion yr Heddlu a gyflwynwyd gan y Ddeddf Plismona a Throsedd 2017.| Comisiynydd yr Heddlu a Throsedd Gwent (pcc.police.uk)

Ers 1 Chwefror 2020, os cofnodwyd cwyn unigolyn o dan Atodlen 3 Deddf Diwygio'r Heddlu 2002 a bod yr unigolyn yn anhapus â chanlyniad ei gŵyn, gall gyflwyno cais am adolygiad i'r Corff Adolygu Perthnasol, naill ai IOPC neu’r Comisiynydd. Mae Heddlu Gwent yn parhau i fod yn gyfrifol am logio, cofnodi ac ymchwilio i gŵynion ac am roi gwybod i achwynwyr am ddatblygiadau.

O dan y Rheoliadau, gall achwynydd ofyn am adolygiad os yw'n credu nad yw canlyniad ei gŵyn yn rhesymol a chymesur. Wrth gynnal adolygiad, rôl Swyddfa'r Comisiynydd yw ystyried a oedd y broses cwynion a'i ganlyniadau yn rhesymol a chymesur; nid ydym yn gallu ail ymchwilio i'r gŵyn. 

Ystyr rhesymol a chymesur yw gwneud yr hyn sy'n briodol dan yr amgylchiadau, ystyried ffeithiau a chyd-destun y mater o fewn y fframwaith cyfreithiol, yn ogystal ag unrhyw ganllawiau cenedlaethol perthnasol. Mae'n golygu pwyso a mesur difrifoldeb y mater a'i botensial o ran dysgu, yn erbyn y defnydd effeithlon o adnoddau plismona, i benderfynu ar raddau a natur y ffordd y cafodd y mater ei drin a'r canlyniad. Wrth ddod i gasgliad, mae angen ystyried difrifoldeb y gŵyn yn ogystal â natur y digwyddiad a'r niwed neu'r effaith bosibl ar unrhyw unigolyn/unigolion, cymunedau neu'r cyhoedd ehangach a'r effaith bosibl ar hyder yn yr heddlu a system cwynion yr heddlu.

Mae Swyddfa’r Comisiynydd wedi datblygu dulliau sicrhau ansawdd i sicrhau bod penderfyniadau adolygu yn gadarn ac yn unol â gofynion y ddeddfwriaeth cwynion a chanllawiau statudol IOPC. Mae'r adolygiadau'n cael eu hystyried yn annibynnol gan gwmni allanol o'r enw Sancus, yna mae'r adolygiad yn cael ei ystyried ochr yn ochr ag argymhellion Sancus ac mae'r canlyniad terfynol yn cael ei ysgrifennu gan y Swyddog Safonau a Llywodraethu. Wedyn mae'r Pennaeth Sicrwydd a Chydymffurfiaeth yn ystyried y canlyniad arfaethedig cyn datgelu.  

Caiff pob unigolyn ei hysbysu bod yr adolygiadau am gŵynion yn cael eu rhoi ar gontract allanol i sefydliad annibynnol. Mae'r wybodaeth hon ar gael ar adran cwynion gwefan Swyddfa Comisiynydd Gwent yn yr hysbysiad preifatrwydd ac mae hefyd ar gael yn y ffurflen adolygu y gofynnir i achwynwyr ei llenwi.

Mae staff Swyddfa’r Comisiynydd sy'n rhan o'r broses adolygu yn mynychu gweithdai a digwyddiadau hyfforddi rheolaidd, gan sicrhau eu bod yn ymwybodol o'r ddeddfwriaeth a’r canllawiau statudol cyfredol.

Ystadegau Adolygu 2024/25

Adolygiadau Dilys:
Rhwng 1 Ebrill 2024 a 31 Mawrth 2025, derbyniodd Swyddfa'r Comisiynydd 43 o geisiadau dilys i adolygu canlyniad cwyn am yr heddlu.

O'r 43 adolygiad dilys hynny, cafodd 34 (79%) ohonynt eu cwblhau erbyn diwedd blwyddyn ariannol 2024/25. Cafodd 2 gais eu tynnu yn ôl gan yr achwynwyr, er eu bod yn ddilys. Tynnodd un yn ôl oherwydd nad oedd yn credu y byddai'r broses yn annibynnol, a thynnodd y llall yn ôl am fod Safonau Proffesiynol wedi dod o hyd i wybodaeth ychwanegol nad oedd ar gael iddynt pan oeddent yn ymdrin â'r gŵyn.  Cafodd 7 adolygiad arall eu cwblhau o 2023/24. Cwblhawyd 41 o adolygiadau yn 2024/25.

Yn ogystal â hyn, barnwyd bod 7 (14%) adolygiad yn annilys ac ni chawsant eu symud ymlaen. Roedd hyn oherwydd na chafodd 2 (29%) o gŵynion eu cofnodi o dan Adran 3 Deddf Diwygio'r Heddlu 2002, derbyniwyd ceisiadau ar gyfer 4 (57%) ar ôl y dyddiad cau ar gyfer adolygu, sef 28 diwrnod, heb reswm eithriadol dros yr oedi, ac roedd 1 (14%) yn annilys gan mai IOPC oedd y corff adolygu perthnasol.

Yn 2023/24, derbyniwyd 31 cais dilys, a chwblhawyd 24 ohonynt erbyn diwedd y flwyddyn ariannol. Yn 2022/23, derbyniwyd a chwblhawyd 27 cais yn ogystal â 3 a gafodd eu cario drosodd o 2021/22. Cwblhawyd 46 adolygiad yn 2021/22. Mae hyn yn dangos bod nifer yr adolygiadau wedi cynyddu'n sylweddol ers 2022/23. Caiff hyn ei briodoli i ddiffyg adnoddau yn nhîm cwynion Safonau Proffesiynol a phenodiad dilynol staff newydd sydd wedi gorfod dysgu'r broses.  Roedd hyn hefyd yn cyd-fynd â newid yn y ffordd roedd ymatebion yn cael eu rhoi i'r achwynydd, yr oedd y Pennaeth Sicrwydd a Chydymffurfiaeth yn ymwybodol ohono. Byddwn yn parhau i fonitro nifer yr adolygiadau a dderbynnir yn ystod 2025/26 i benderfynu a yw'r cynnydd hwn yn gyson.   

Prydlondeb
Ar gyfartaledd cymerodd 35 diwrnod gwaith i gwblhau adolygiad o ddyddiad derbyn y cais hyd at anfon y llythyr canlyniad. Mae hyn o gymharu â chyfartaledd o 28 diwrnod yn 2023/24, 37 diwrnod yn 2022/23 a 32 diwrnod yn 2021/22.
Mae nifer o ffactorau sy'n effeithio ar brydlondeb. Pan wneir cais am adolygiad yn y lle cyntaf, anfonir ffurflen at yr achwynydd yn gofyn pam maent yn credu nad yw canlyniad eu cwyn yn rhesymol a chymesur. Ar ôl wythnos, anfonir nodyn i atgoffa bod angen dychwelyd y ffurflen, sy'n cynnwys dyddiad ar gyfer dychwelyd. Er nad oes angen cyfreithiol i lenwi'r ffurflenni, gall oedi o ran derbyn unrhyw ffurf ar gynrychiolaeth gan yr achwynydd effeithio ar brydlondeb yr adolygiad. Mae rhai achwynwyr wedi dewis cyflawni'r adolygiad trwy'r post ac mae hynny wedi cynyddu'r amser a gymerir i gwblhau rhai adolygiadau. Yn ystod 2024/25 roedd yr adolygiadau a dderbyniwyd yn fwy cymhleth a bu cynnydd yn nifer yr achwynwyr a oedd angen amser a chymorth ychwanegol oherwydd anghenion ychwanegol, a arweiniodd at oedi wrth ymdrin ag adolygiadau.

Mae'n bwysig nodi nad oes amserlen ddeddfwriaethol ar gyfer cwblhau adolygiad, ond dylai'r amserlen fod yn rhesymol ac yn gymesur â chymhlethdod yr adolygiad. 
Rhesymol a Chymesur (Heb ei Chadarnhau) / Ddim yn Rhesymol a Chymesur (Wedi'i Chadarnhau):
O'r 41 adolygiad a gwblhawyd yn 2024/25, tynnwyd 2 ohonynt yn ôl felly ni chafwyd canlyniad. Barnwyd bod 35 (84%) yn rhesymol a chymesur ac ni chawsant eu cadarnhau. Barnwyd nad oedd yn 6 (15%) arall yn rhesymol a chymesur a chawsant eu cadarnhau. Fel mae'r tabl isod yn ei ddangos, mae'r mwyafrif o adolygiadau a gyflawnwyd yn cadarnhau bod y ffordd yr ymdriniwyd â chwynion a'r canlyniadau gan Safonau Proffesiynol yn rhesymol a chymesur.

                 Heb ei Chadarnhau      %             Wedi'i Chadarnhau      %
2024/25               35                     85                    6                           15
2023/24               24                     96                    5                           4
2022/23               24                     80                    5                           17
2021/22               49                     91                    5                           9

Argymhellion: 
Dim ond os bernir na chafodd cwyn ei thrin mewn ffordd resymol a chymesur a chaiff adolygiad ei gadarnhau y gellir gwneud argymhellion. Gwnaed 20 argymhelliad o'r cwynion y bernir na chawsant eu trin mewn ffordd resymol a chymesur. Roedd y rhain yn ymwneud ag addysgu'r swyddog, ail ystyried y canlyniad a roddwyd, adolygu honiadau a fethwyd ac ail agor trosedd o bosibl. Derbyniwyd yr argymhellion a chawsant eu rhoi ar waith gan Safonau Proffesiynol.  

Tueddiadau:
Roedd y cwynion mwyaf mynych yn ymwneud ag achwynwyr yn methu â chael y wybodaeth ddiweddaraf am eu hachos gan y swyddogion a oedd yn ymdrin â’u hachos, a methiant i ymchwilio i bryder.
Bydd y Swyddog Safonau a Llywodraethu yn ceisio cynnwys yr honiadau a ddefnyddiwyd ar Centurion gan Safonau Proffesiynol yn y dyfodol i'n galluogi ni i adrodd yn fwy cywir am feysydd sy’n peri pryder. 
Adroddiadau:
Mae'r Prif Weithredwr yn cael gwybod y manylion diweddaraf am adolygiadau trwy ddiweddariadau misol gan y Pennaeth Sicrwydd a Chydymffurfiaeth yng Nghyfarfod Cynllunio a Pherfformiad Swyddfa'r Comisiynydd. Mae unrhyw feysydd pryder ac unrhyw waith da yn cael eu cynnwys yn yr adroddiad i'r Bwrdd Rheoli Strategol sy'n cael ei gadeirio gan y Comisiynydd bob tri mis. 

Ystadegau Swyddfa Annibynnol Ymddygiad yr Heddlu (IOPC) 
Gellir gweld ystadegau chwarterol a blynyddol IOPC ar ei gwefan, trwy ddilyn y ddolen ganlynol: Heddlu Gwent | Swyddfa Annibynnol Ymddygiad yr Heddlu


	4.
	Y CAMAU NESAF
Yn ystod 2025/26 ein gobaith yw y byddwn yn dadansoddi'r wybodaeth rydym yn ei derbyn ymhellach yn rhan o'r broses adolygu er mwyn gwella'r gwasanaeth rydym yn ei gynnig i achwynwyr. 


	5.
	YSTYRIAETHAU ARIANNOL
Mae pob adolygiad, ni waeth pa mor syml, yn cael ei anfon at Sancus i'w adolygu yn y lle cyntaf. Mae hyn yn sicrhau bod yr un broses yn cael ei defnyddio ar gyfer pob adolygiad a dderbynnir, gan sicrhau cysondeb i bob achwynydd. Neilltuwyd cyllideb o £8,500.00 ar gyfer defnyddio Sancus yn 2024/25. Rhaid nodi mai amcangyfrif yw'r gyllideb gan nad ydym yn gwybod faint o adolygiadau rydym yn debygol o'u derbyn. Roedd y gyllideb yn seiliedig ar nifer yr adolygiadau a dderbyniwyd yn 2023/24 ond gan fod mwy o adolygiadau wedi cael eu cyflwyno na'r hyn roeddem ni wedi ei amcangyfrif, roedd angen codi £1,000 arall ar y gyllideb.

Nid oedd unrhyw gostau ychwanegol yn gysylltiedig â phroses cwynion y Prif Gwnstabl gan ei fod yn rhan o rôl y Pennaeth Sicrwydd a Chydymffurfiaeth a'r Prif Weithredwr ac roeddem yn gallu ei reoli'n fewnol.


	6.
	YSTYRIAETHAU O RAN PERSONÉL 
Cafwyd cynnydd sylweddol o ran cymhlethdod a nifer yr adolygiadau a dderbyniwyd yn 2024/25. Mae effaith ymdrin ag achwynwyr sydd angen amser a chymorth ychwanegol gyda’r broses oherwydd anghenion ychwanegol, naill ai o'r tu fewn i Swyddfa'r Comisiynydd neu gan sefydliadau allanol, hefyd yn gallu ymestyn yr amser a gymerir a chynyddu cymhlethdod ymhellach. Byddwn yn monitro hyn yn ystod 2025/26 a bydd unrhyw bryderon yn cael eu codi trwy gyfrwng y dulliau priodol. 


	7.
	GOBLYGIADAU CYFREITHIOL
Mae cynnal y broses adolygu cwynion yn swyddogaeth statudol a osodir ar gomisiynwyr yr heddlu a throsedd o dan y Ddeddf Plismona a Throseddu 2017, a manylion dilynol yn Rheoliadau'r Heddlu (Cwynion a Chamymddwyn) 2020 a chanllawiau statudol IOPC. Mae'r Rheoliadau hefyd yn rhoi arweiniad i swyddfeydd comisiynwyr yr heddlu a throsedd ynglŷn ag ymdrin â chwynion yn erbyn Prif Gwnstabl.

Yn ogystal â'r gofyniad i ymateb i'r adolygiadau, mae meysydd eraill yng nghanllawiau statudol IOPC y mae angen eu hystyried ymhellach i sicrhau ein bod yn hyderus bod pob gofyniad a osodir arnom ni yn cael eu bodloni a bod pobl Gwent yn derbyn y gwasanaeth gorau posibl o ran adolygu cwynion. Gobeithio y bydd hyn yn datblygu yn ystod 2025/26. 

Mae'r Gorchymyn Gwybodaeth Benodedig y gofyn bod gwybodaeth am berfformiad o ran cwynion yr heddlu, a gwybodaeth am berfformiad Swyddfa'r Comisiynydd gan Swyddfa'r Comisiynydd ar adolygiadau yn cael ei chasglu mewn adroddiad a'i gyhoeddi'n flynyddol. Bydd gwybodaeth o'r adroddiad hwn yn cael ei defnyddio yn yr adroddiad Gorchymyn Gwybodaeth Benodedig a bydd yr adroddiad hwn yn cael ei gyhoeddi ar-lein i roi gwybodaeth fanylach i aelodau'r cyhoedd ynglŷn â'r broses adolygu.

	8.
	YSTYRIAETHAU CYDRADDOLDEB A HAWLIAU DYNOL
Wrth baratoi'r adroddiad yma rhoddwyd ystyriaeth i'r ddyletswydd gyffredinol i hybu cydraddoldeb, fel y nodir yn y Cynllun Cydraddoldeb Strategol ac aseswyd nad yw'n gwahaniaethu yn erbyn unrhyw grŵp penodol. 
 
Rhoddwyd ystyriaeth i ofynion yr Erthyglau a gynhwysir yn y Confensiwn Ewropeaidd ar Hawliau Dynol a'r Ddeddf Hawliau Dynol 1988 wrth baratoi'r adroddiad hwn. 

O ran cydymffurfio â Safonau'r Gymraeg, rydym yn ymateb i adolygiadau yn yr iaith y cawsant eu cyflwyno. Ni chyflwynwyd unrhyw adolygiadau yn Gymraeg yn ystod 2024/25. Ni dderbyniwyd unrhyw adolygiadau yn Gymraeg ers i gomisiynwyr yr heddlu a throsedd ddod yn gyfrifol am y broses adolygu ym mis Chwefror 2020. 

	9.
	RISG
Nid oes amserlen ar gyfer ymateb i adolygiad er bod canllawiau statudol yn nodi y dylai fod o fewn cyfnod rhesymol a chymesur. Credir bod yr amser cyfartalog a gymerwyd i ymdrin ag adolygiad o'r dechrau i'r diwedd o fewn y meini prawf hyn ond mae'n parhau i fod ar draul gwaith statudol arall ar ôl ystyried dull seiliedig ar risg.  Rhaid i ni fod yn ymwybodol hefyd y gall cynnydd yn yr amser a gymerir i ymateb i adolygiadau gael effaith niweidiol ar hyder y cyhoedd.  


	10.
	BUDD Y CYHOEDD
Gellir gwneud yr adroddiad hwn ar gael i'r cyhoedd.


	11.
	SWYDDOG CYSWLLT
Joanne Regan, Pennaeth Sicrwydd a Chydymffurfiaeth


	12.
	ATODIADAU
Dim.

